Herr Josef mödt auf ...

Herr Josef !
Mei Naum is Pölki Bertl und i bin da neiche FanClub Präsident vo da Woifasberger Fuaßboitruppm.
I bin furchtbor stoiz drauf, obwoi unsare Kicker im Lenz an Schaß g´spüht ham. I kau des so sog´n. Erschtns bin i auf du & du mit mein Funktionsvetter Dallamassl Poidl und zweitns kenn i mi aus im Fuaßboi. I woa jo a amoi a Aktiva vom ´FC Schüüfreal´ bei uns untn im schein Buagnlaund. 

Jetza geht des nimma, weil i a chronische Valetzung hob. Sie werdn glaubm, daß i a Simulant bin, owa i sog eana wos: Foarn sie amoi jedn Dunasdog und Freidog in de Willa Wahnsinn in de Lobau und taunzns und flippms auf da Taunzflächn. Do schau i ma au, daß sie do ka Ziagal aufreißen, bei de Akupunktoren oder wia des do unten bei de Goggaln haßt. Des is da Grund, warum i mit meina gaunzn Enagie den Varein auf da Funktionärsebene untastütz. Ois mi amoi g´frogt haum, ob i den riskanten Job des Ordna-dienstleitas übanehman kuntat, hob i hoit jo gsogt. Normal reiß i mi net um soiche Sochn, oba de aundan hom g´mahnt, daß i wia gschoffm dafir warat. Worscheinlich hobms in Erfohrung brocht, daß i scho amoi ois Security bei einign g´fährlichn Fuaßboimatches und hortn Konzertn wor ( Fc Pinkaföd gegn Sc Spor-kassa Obapuindorf , Hansi Hinterseer in da Wiena Stodthalle , usw.). Und weil i jetza fir de Sichaheit am Plotz zuaständig bin, muaß i maunchmoi rigoros durchgreifm und a Leitln für gewisse Dienste einteiln. Maunche murrn daun bled umadum, oba wos woins ? - so a schene Schleifm griagst net jedn Tog. Maunche scheniern sich a bissl damit, oba wennst wos passendes, zb. a schwoaze Hosn, schwoaze Schuach, an schwoazn Pullowa und a dunklichs Lederheidl mit dem rot-weiß-roten Schleifal kombinierst, kummt des unhamlich hort ume. Bsundas waunst daun nu a schwoarzes Kappal aufsetzt. Oba loß ma des jetza, eigentlich woit i earna mit wos aundan aufwortn. 

Unlängst hob i wida amoi beim Training vom SVRW zuagschaut. Und weil i am Fuatog amoi daham bliebm bin, hob i a desmoi ka Ziagal ghobt und so hob i hoit a bissl mitn Boin umadumgnudlt. Wia des da Fredl gsehn hot, hot er mi bekniat, daß i beim nächstn Revü Match einlaufm miaßat; oba net weil earm z´wenig Leit woarn - na na - sundan weil i bei earm an soich an storckn Eindruck hintalossn hob. 

Wias Lebm oba so is, wor i am Saumstog drauf in da Lobau - oba net zum flippm sundn nur zum Frauen schaun. Und wias da Teife woit, hob i mi wieda valetzt, obwoi i nur gstaundn bin und gschaut hob. Da Medi, tiafvaschwitzt vom taunzn, is volla Enthusiasmus auf mi zuagrennt, und hot mi bei die Hoor gnumman, damit er mi a auf de Taunzflächen zan hot kinnan. I , natirlich net drauf gfoßt, fliag üba a Stufm und fäu auf de Goschn - wieda so a Orsch Akkumulatorenzerrung! Jetzt hot mi da Massare am Sunntog in da Frua fitspritzn miaßn und deswegen, um mi für de künftign Patieen zu schona, hot mi da Fredl earst in da 70 min, ois scho ois hoffnungslos fir unsare Leit schien, eigwechslt. Kaum das i drinn woa homma des Match wieda im Griff krieagn kinnan und wir hom des Spüh mit Glick nu umdrahn und 14:3 gwinnan könnan. Obwoi mei Leistung tadellos wor, hob i trotzdem damit a Problem. Auch ois a Aktiva beim Varein zu wirkn - i was net ob i diese 3-foche Belostung (Kicker/ FanClub/Security) laung durchdruck. Wia soi i des dem Fredl schonend beibringa, daß i net spühn wü, obwoi i der ersehnte Mittelfödreschisör warat, den wos er

scho so laung suachn dat.

Herr Josef meint:

I was du stehst vur an uandlichn Dilemma. Wohrscheinlich datast am liaban ollas durchziagn, oba wiast söba sogst is des net durchfirbor. Drum hurch guat zua. Host du scho übahaupt drüba nochdenkt ans vo deine Amtl´n ozugebm, um deiner Fuaßbolla Karrier a Chance zu gebm. Aundaraseits warats mitn flippm in da Villa Wahnsinn daun vurbei. Dua anfoch des wost firs Beste hoitst.
